
MINUTI

Il-Minuti tal-Laqgħat Nru 38 u Nru 40 li saru nhar l-Erbgħa, 14 ta’ Ottubru, 2020 u 20 ta’ Jannar, 2021 ġew konfermati.

KORRISPONDENZA

IĊ-CHAIRPERSON (Onor. Silvio Parnis): Bħala Chair ta’ dan il-Kumitat irċevejt talba mill-International Parliament Network for Education sabiex inkun Membru f’dan il-kumitat dwar l-edukazzjoni. Personalment mhux se nieħu d-deċiżjoni jien imma se nkellem lill-Ministru tal-Edukazzjoni fuqha għax jista’ ikun li hemm xi ħadd ieħor li jista’ jkun f’dan il-kumitat. Għalhekk se nqiegħed fuq il-Mejda tal-Kumitat din il-korrispondenza;

Proposta mingħand l-Onor. Giulio Centemero, Membru Parlamentari Taljan u Membru fl-International Parliamentery Network for Education;

Nixtieq ninforma wkoll lill-Kumitat li wara t-talba tal-Onor. David Agius, sabiex tintbagħat ittra lill-Community Chest Fund fuq it-talba li konna rċevejna mingħand Dr Lara Said, se nkunu qegħdin niktbu lis-Sinjura Miriam Vella, il-mara tal-President ta’ Malta, li tmexxi lill-Community Chest Fund, sabiex tiġi kkonsidrata din l-istess talba. 

L-Onor. David Agius.

ONOR. DAVID AGIUS: Sur President, bħalma taf min-naħa tal-Oppożizzjoni tlabna biex f’dan il-Kumitat nibdew niddiskutu l-Politika Nazzjonali dwar id-Droga. Nixtieq nagħmilha ċara f’dan il-Kumitat li aħna nixtiequ li din id-diskussjoni ssir konġunta mal-Kumitat Permanenti dwar il-Familja. Fil-fatt fis-sigħat li ġejjin se ngħaddu lilek kif ukoll liċ-Chairperson tal-Kumitat dwar il-Familja lista ta’ organizzazzjonijiet u persuni oħra li nixtiequ li jiġu jagħtu l-kontribut tagħhom għal din id-diskussjoni. Imbagħad ovvjament jekk ikun hemm persuni oħra li l-Gvern iħoss li għandu jġib nistgħu nżiduhom mal-lista. 

IĊ-CHAIRPERSON: Min-naħa tiegħi naqbel. Il-Ministru Michael Falzon.

ONOR. MICHAEL FALZON (Ministru għas-Solidarjetà u l-Ġustizzja Soċjali, il-Familja u d-Drittijiet tat-Tfal): Min-naħa tiegħi naqbel b’mod assolut. 

ONOR. DAVID AGIUS: Ministru, il-lista li se nressqu mhux se tkun dik finali, jiġifieri jekk ikun hemm persuni oħra li tħossu li għandhom jiġu quddiem il-Kumitat m’hemmx problemi, kemm naqbdu u nżiduhom magħha. 

ONOR. MICHAEL FALZON: Ovvjament l-ikbar stakeholders huma l-OASI, il-Caritas u l-Komunità Santa Marija fi ħdan is-Sedqa. 

ONOR. DAVID AGIUS: Forsi ngħidu wkoll lill-Korp tal-Pulizija, lill-uffiċjali tad-Dwana u esperti oħra f’dan il-qasam. 

ONOR. MICHAEL FALZON: Dawk f’idejn il-Kumitat. 

IĊ-CHAIRPERSON: L-aħħar ħaġa li xtaqt niġbdilkom l-attenzjoni fuqha hi li dan il-Kumitat kien ħejja rapport fuq il-qasam tal-anzjani imma baqa’ ma ġiex finalizzat. Issa peress li l-Kumitat dwar il-Familja beda jiddiskuti wkoll l-abbuż fuq l-anzjani, biex ma jkunx hemm duplikazzjoni tax-xogħol ... 

ONOR. DAVID AGIUS: Liema studju?

IĊ-CHAIRPERSON: Dwar l-abbuż fuq l-anzjani.

ONOR. DAVID AGIUS: Minn kien ippreżentah? 

IS-SUR STEPHEN GRECH (Segretarju tal-Kumitat): Dan ir-rapport qatt ma ġie ffinalizzat u issa, peress li l-Kumitat Permanenti dwar il-Familja beda jiddiskuti l-abbuż fuq l-anzjani, rajna li nistgħu nikkombinawhom flimkien. 

IĊ-CHAIRPERSON: Għalhekk nagħmlu laqgħa konġunta bejn iż-żewġ Kumitati biex ma jkunx hemm repetizzjonijiet. U issa ngħaddu għad-diskussjoni tal-lum.

DISKUSSJONI FUQ IR-RAPPORT “STRATEGIC REVIEW ON THE ADEQUACY, SUSTAINABILITY, AND SOLIDARITY OF THE PENSION SYSTEM AS MANDATED BY ARTICLE 64B OF THE SOCIAL SECURITY ACT”.

IĊ-CHAIRPERSON: Għal din id-diskussjoni llum għandna magħna l-Ministru Michael Falzon u għalhekk nagħtik il-kelma Ministru sabiex tressqilna r-rimarki tiegħek fuq dan ir-rapport. 

ONOR. MICHAEL FALZON: Sur President, hemm obbligu legali sabiex dan ir-rapport jiġi ppreżentat u fil-fatt ġie ppreżentat ftit qabel il-festi tal-Milied. Dan mhuwiex rapport li ħareġ il-Ministeru imma hemm kumitat apposta li jara dik l-istrateġija fejn qiegħda, fejn aħna u - naħseb l-aktar ħaġa importanti - fejn irridu mmorru f’dawk li huma pensjonijiet. F’dan ir-rapport għandna analiżi tal-fatti, tal-iżviluppi li kien hemm u ovvjament kellna xi ftit tal-warping fir-riżultati tal-aħħar sena f’dak li għandu x’jaqsam mal-pensjonijiet. Hemm realtajiet li joħorġu mid-dokument, uħud minnhom huma realtajiet li mhumiex ta’ pajjiżna biss imma huma realtajiet tal-pajjiżi żviluppati kollha. U allura wieħed qiegħed jara kif tiġi riveduta l-pensjoni. 

Ir-rapport jagħmel sejħa għal min verament jixtieq – u fil-fatt għalhekk huwa pubbliku – jgħaddi s-suġġerimenti tiegħu, kritika kif ukoll ideat li naqsmuhom bħala kontribuzzjoni ta’ dak li jkun. Fih innifsu r-rapport għandu ċerti items li huma dettaljati u forsi għal-layman hemm barra huma xi ftit jew wisq diffiċli biex jifhimhom. Ovvjament bħal kull sistema li qed titkellem fuq il-futur tan-nies hi dik li hi, jiġifieri ma tantx tista’ tagħmel actuarial studies, xi ħaġa li ssir, u rridu naraw kif se mmorru fil-futur u kif nistgħu ntejbu. U naħseb dik hija waħda mill-affarijiet li rridu nżommu f’moħħna u ċjoè is-sostennibilità tal-pensjonijiet. Inutili wieħed jgħid li mhijiex issue għax hija realtà li toħroġ mid-demografija stess mhux biss ta’ pajjiżna imma tal-pajjiżi żviluppati kollha. U għalhekk irridu nħarsu fuq bażi long-term. 

Nerġa’ nagħmel referenza għall-fatt li s-sena 2020 fir-rapport mhijiex meqjusa bħala sena normali u dak huwa fatt. Kif diġà għedt dan id-dokument mhuwiex tal-Gvern imma ovvjament xorta waħda nkun rajtu u jkun hemm min għamel l-analiżi tiegħu. Kumbinazzjoni ftit minuti ilu tkellimt fuq miżura korrettiva li kellna nieħdu jew li se nieħdu bħala pajjiż sabiex nissalvagwardjaw il-pensjoni futura tan-nies kollha. U għalhekk meta tiġi biex tinħadmilhom il-pensjoni għas-sena 2020, l-income tal-persuna se jiġi meqjus fuq kif kien qabel ma bdiet il-pandemija. Mela hemmhekk se naraw l-individwu x’kien daħħal f’Jannar u fi Frar u se nagħmlu dak l-income times 12 u mhux se nkejlu fuq it-€800 tal-għajnuna tal-Gvern li ħafna nies waqgħu fuqhom. Għallinqas l-effetti tal-pandemija jiġu skartati fejn tidħol il-pensjoni. Diffiċli ngħid x’se jiġri fil-futur imma naħseb li rridu nżommu d-diskussjoni għaddejja.  

Minn projections li għamel il-group jidher li fl-aħħar snin, forsi wkoll frott tar-riżultat tal-ekonomija li kienet għaddejja mhux ħażin u għax kien hemm numru sostanzjali ta’ persuni barranin li kienu qed jagħtu s-social contributions tagħhom ... Issa biex wieħed jagħmel il-predictions għadna ‘l bogħod imma kif għedt dawn huma l-findings ta’ dan il-kumitat. Kif għedt ukoll hemm invit biex dak li jkun jagħmel is-sottomissjonijiet tiegħu fuqu. Jiena naħseb li we should revisit dan ir-rapport mhux wara ħames snin imma ejja naraw x’se jiġri fis-sena 2021. Naħseb li f’dawn iċ-ċirkostanzi, għalkemm ma fihx xi rakkomandazzjonijiet partikolari, jidher li se jerġa’ ikollna nagħmlu revisiting tar-rapport. Nispera li le, imma naħseb li fl-2021 se nkunu kostretti li nerġgħu nagħmlu l-miżura li għamilna issa u li bħala pajjiż naħseb li fid-dover li nagħmlu. 

Bniedem li jkun ħadem u ħallas il-bolol għal 35 jew għal 40 sena u mbagħad minħabba li tfaċċat il-pandemija, jekk jgħix 20 sena oħra, m’għandux jieħu pensjoni mnaqqsa. Dwar il-kumplament ma rridx ninstema profetiku imma dejjem irridu niddiskutu u nimxu naqra oħra ‘l quddiem. Imma nista’ ngħid li 99.9% sena oħra se jkollna nerġgħu nikkoreġu jekk se nibqgħu b’din is-sitwazzjoni li qegħdin fiha. Jiġifieri se jkollna nerġgħu nagħmlu revisiting. 

IĊ-CHAIRPERSON: Aktar rimarki? L-Onor. David Agius.

ONOR. DAVID AGIUS: Sur President, napprezza ħafna li qiegħed isir dan id-dibattitu flimkien mal-Ministru. Issa Ministru qiegħed nifhem sew li dan huwa rapport li mhux se jmiss iż-żewġ pilastri - għallinqas sa dan il-mument li qegħdin nitkellmu llum – li huma l-età kif ukoll kemm inħallsu bħala kontribuzzjoni tal-NI? Dawk huma żewġ pilastri, li kif hawn miktub f’dan ir-rapport imħejji minn dan il-grupp tekniku, mhux se jintmessu. 
ONOR. MICHAEL FALZON: Onor. Agius, kif għedt tajjeb inti, sa kif qegħdin illum. Nerġa’ ngħid li dawn huma dejjem predictions, bħal tal-life insurance.

ONOR. DAVID AGIUS: Imma min se jagħmel proposti jew se jikkontribwixxi mhux se jintmessu dawk.

ONOR. MICHAEL FALZON: Hawnhekk żgur m’aħniex qed nantiċipaw ...

ONOR. DAVID AGIUS: Qed insemmihom biex inkunu qegħdin naqblu. 

ONOR. MICHAEL FALZON: Biex inkun fair u nagħti l-informazzjoni kollha, s’hawnhekk mhux qed jiġi antiċipat li jintmessu dawk iż-żewġ pilastri.

ONOR. DAVID AGIUS: Bħala Oppożizzjoni dawn iż-żewġ proposti se nżommuhom għalissa.

ONOR. MICHAEL FALZON: Għalkemm mhijiex il-pożizzjoni tal-Gvern, hawnhekk qed nitkellmu li għandna ... 

ONOR. DAVID AGIUS: Jien xtaqt nikkjarifika din il-ħaġa biex nifhem aħjar. Illum nafu li għandek massimu u allura anke jekk tkun ħallast iktar minn ħaddieħor bħala bolol ... Issa biex inkunu korretti tajjeb ngħidu li l-bolla ma tintużax biss għall-pensjoni. Jien lin-nies inħobb nispjegalhom li l-bolla mhux qiegħda hemm esklussivament għall-pensjoni biss. Imma ejja ma nidħlux fih dak l-argument. Il-capping jidħol ukoll bħala wieħed mill-pilastri li l-Gvern ma jridx imiss hux hekk? Qiegħed nistaqsi biex anke jien nifhem il-kunċett. 

ONOR. MICHAEL FALZON: Ir-rapport ma jidħolx f’dik l-issue imma iva, sal-lum għad hemm capping ta’ ftit iktar minn 13,000. Issa jkollok min jagħmel il-punt li ħallas 40 sena bolol. Pereżempju, jien wieħed minnhom li rrid inħallas il-bolol sa 35 sena. U minn warajja jridu jitħallsu sa 40 sena bolol. Issa l-capping mhuwiex qed jittieħed li se jogħla f’dawk li huma projections. Ilment persistenti li jkollna hu li l-pensjonijiet, bir-realtajiet tal-lum, jidher li l-konċertina djieqet. Mela jekk persuna kienet tħallas “X” u qed tieħu “Y” u persuna oħra kienet tħallas “Y” u qed tieħu “P”, bil-konċertina m’għadx hemm dik id-differenza. Min twieled sal-1961 hemm regoli ta’ kif wieħed irid iħallas bħala NI mentri minn twieled mill-1962 ‘il quddiem is-sistema tal-capping hija differenti. Jiġifieri hemmhekk wieħed irid jara kemm se jkollu imma ovvjament fl-NI tiegħu m’hemmx capping jew jista’ jagħżel li ma jkunx hemm capping. Biex in-nies jifhmuna bħala capping għandek 10% imma ma taqbiżx – ma niftakarx eżatt kemm - tant fil-ġimgħa. Fuq il-capping anke mir-rapport mhux qed jiġi kkonsidrat li jinbidel.  

ONOR. DAVID AGIUS: Hawn min jistaqsi dwar it-taxxa fuq il-pensjoni. Safejn naf jien l-ikbar capping huwa ta’ €13,000 bejn wieħed u ieħor imma s-ceiling for income earned by pensioners huwa ta’ €14,058. Allura kif hawn pensjonanti li jħallsu t-taxxa? Forsi għax ikollhom żewġ pensjonijiet?

ONOR. MICHAEL FALZON: Jew għax ikollhom żewġ pensjonijiet jew għax ikollhom income ieħor ġej minn x’imkien ieħor. 

ONOR. DAVID AGIUS: Imma fuq il-pensjoni ma tħallasx taxxa fuqha hux hekk?

ONOR. MICHAEL FALZON: Le. Kif inhi s-sistema tat-tassazzjoni min qiegħed fuq minimum wage u min hu pensjonant, sakemm ma jaqbiżx dak il-capping ma jħallasx taxxa. Peress li l-ammont qiegħed fejn qiegħed u l-pensjoni, kif għedna ftit ilu, hija capped, min għandu l-pensjoni biss ma jħallasx taxxa. Issa jkollok persuni oħra li jkollhom il-pensjoni plus income ieħor bħal ngħidu aħna minn xi kirjiet, eċċ. F’dak il-każ jekk jinqabeż is-ceiling dik il-persuna tħallas it-taxxa bħala total income.

ONOR. DAVID AGIUS: Jew ovvjament jekk ikun qed jaħdem għax jista’ jkollok xi ħadd li jkun qed jieħu l-pensjoni u jaħdem. 

ONOR. MICHAEL FALZON: Tista’ taħdem u jekk tibqa’ taħdem il-pensjoni tiegħek tiżdied accordingly. Jiġifieri jekk jien nista’ nieqaf naħdem ta’ 62 sena imma nibqa’ naħdem sa 63 sena, jekk nieħu l-pensjoni dakinhar, din se tiżdied b’5%. U jekk naħdem sentejn tiżdied b’10% u jekk naħdem tliet snin tiżdied bi 15%. Min jagħżel li joħroġ bil-pensjoni u din forsi ftit jifhmuha ... Mela jien twelidt fl-1961 u allura suppost nieqaf mix-xogħol ta’ 64 sena. Imma peress li għandi l-kontribuzzjonijiet imħallsin nista’ nieqaf mix-xogħol ta’ 61 sena għax għandi l-40 sena bolol imħallsin. Fil-każ tiegħi suppost 35 sena imma dak huwa argument ieħor. Hemmhekk għandek perjodu fejn inti ma tistax taħdem jekk qed tieħu l-pensjoni, fis-sens li jekk se taħdem mhux se tiżdidlek il-pensjoni minn fuq. Inti għandek il-pensionable age u għandek ir-retirement age. Mela l-pensionable age tiegħek jaf tkun “X”, tkun sena, imma mbagħad ir-retirement age huwa argument ieħor. Din hija xi ftit jew wisq ikkumplikata u anke jien domt ftit sakemm fhimtha. 

ONOR. DAVID AGIUS: Nitkellem ma’ ħafna nies, speċjalment nisa, li jistaqsuk jekk imut ir-raġel tagħhom, - iktar tard nixtieq immur ukoll fuq id-divorzju, separazzjoni jew koabitazzjoni – huma jieħdu l-pensjoni sħiħa? Dawn ikunu dejjem għexu flimkien, ħallsu kollox flimkien imma l-mara qatt ma ħadmet u allura qegħdin jgħixu bil-pensjoni tar-raġel. Issa jekk jiġi nieqes ir-raġel, x’inhu l-kunċett li l-mara ma tiħux kollox, li ma tiħux il-full pension?

IĊ-CHAIRPERSON: Jidhirli li dik kienet ġiet irranġata. (mikrofonu mitfi) Nistgħu nkomplu bid-diskussjoni.

ONOR. MICHAEL FALZON: Dwar l-aħħar punt ma nistax ngħidlek mija fil-mija li iva, imma naf li kien hemm xi aġġustamenti. Ġeneralment jekk tiħux jew tiritx il-pensjoni tar-raġel jew tiħux il-pensjoni tar-romol, ikun jaqbel li tieħu l-pensjoni tar-raġel. 

ONOR. DAVID AGIUS: X’inhu l-ħsieb tal-Gvern? Ovvjament f’dan il-pajjiż għandna realtà ġdida għax qed ikollna familji divorzjati, separati jew f’koabitazzjoni. Dwar il-pensjonijiet ta’ dawn il-familji x’inhu l-ħsieb tal-Gvern? X’għandu f’moħħu?

ONOR. MICHAEL FALZON: Jekk għandek persuna waħda li ħallset il-bolol u għandha pensjoni waħda, - ikollok min hu pensjonant u għadu għaddej biha – jiddependi mill-Qorti x’ammont ta’ manteniment se tagħti. Jiġifieri fuq il-pensjoni tar-raġel, f’każ ta’ separazzjoni, il-Qorti tista’ tordna li ammont mill-pensjoni tiegħu għandu jmur bħala manteniment tal-mara. Min imbagħad ma jkollu xejn bolol imħallsin imur għall-pensjoni minima. Inti tikkwalifika għall-pensjoni jekk ikollok għaxar snin bolol imħallsin. Jekk ikollok dawk ovvjament tidħol in your own right biex tieħu l-pensjoni. Jekk il-pensjoni minima tiġi ogħla mill-għaxar snin, inti dejjem tkun intitolat għall-ogħla waħda. Is-Social Security Act ilna nbiddlu fiha għal dawn l-aħħar 70 sena u qatt ma nkitbet mill-ġdid u hija verament ikkomplikata biex tifhimha. 

ONOR. DAVID AGIUS: Ovvjament dan il-pajjiż, għada pitgħada – forsi mhijiex iċ-ċirkostanza ekonomika tal-lum minħabba l-COVID-19 – jrid imur għas-second u għat-third pillar pension. U rridu nitkellmu ftit dwarha. Ministru, x’għandek f’moħħok u x’tixtieq li naraw f’dan ir-rigward? Jien għandi xi affarijiet f’moħħi imma ...

ONOR. MICHAEL FALZON: Jien ukoll għandi. 

ONOR. DAVID AGIUS: Nixtieq li l-Gvern iserraħ ħafna ras in-nies. Pereżempju għandek lil Silvio Parnis li ddeċieda li jinvesti f’pension scheme privata u nixtieq li nserrħu ras dak li jkun li jiddeċiedi li jagħmel din it-tip ta’ skema permezz ta’ xi sistema li naħsbu fiha u li biha nipproponu li dawk il-flus li t-tali qed jinvesti llum, ma jiġrix xi ħaġa f’nofs triq u dak kollu li jkun investa jispiċċa jitlifhom għax il-kumpannija li kienet qed tieħu ħsieb din l-iskema alla m’għamilha! Jien naqbel fuqhom imma rridu nitkellmu Gvern u Oppożizzjoni, u kull min hu interessat biex nissalvagwardjaw liċ-ċittadin Malti ħalli meta jagħlaq l-età tal-pensjoni ma jkollux pensjoni waħda imma jekk hu possibli jkollu tnejn u anke tlieta. Illum għandna sitwazzjoni fejn min iħaddmek jagħmillek pensjoni wkoll. Qed ngħid dan minħabba l-COVID-19 u mhux se tenfasizza fuqha llum għaliex għadek kif semmejt inti wkoll il-problema tal-pensjonijiet u l-pagi, eċċ. 

ONOR. MICHAEL FALZON: Ibqa’ ċert li sena oħra nerġgħu niġu hawnhekk u nagħmlu din il-miżura.

ONOR. DAVID AGIUS: Dwar is-second  u t-third pillar.

ONOR. MICHAEL FALZON: Meta nitkellmu fuq pensjonijiet hemm żewġ issues; is-sostennibilità tagħhom, jiġifieri l-kontribuzzjonijiet li jinġabru, kemm se jkunu sostenibbli li għada pitgħada l-Gvern jagħtik “X” u mbagħad għandek l-adegwatezza. Dwar is-sostennibilità għadni kif tkellimt. L-adegwatezza tal-pensjoni li jagħtik l-Istat, dik li hija taż-żewġ terzi li kienet daħlet fis-16 ta’ Jannar, 1979 u li għandek ir-regoli li diġà għaddejniehom, kemm se tkun biżżejjed għal dak li jkun? Down the line meta persuna tiġi biex toħroġ bil-pensjoni, kemm se tkun biżżejjed għaliha dik il-pensjoni? Is-sostennibilità kif qegħdin s’issa mhijiex issue. L-adegwatezza huwa argument totalment differenti. 

Ġew introdotti diversi inċentivi. Jekk wieħed jagħmel personal life assurance, annuity, għidilha li trid, għandek ċerti inċentivi. Jiġifieri hemmhekk il-Gvern jagħtik ċerti deductions. Anke jekk jagħmililek min iħaddmek hemm ċerti vantaġġi ta’ taxxa. Din kienet issue kbira, partikolarment fis-snin tmenin u fis-snin disgħin u l-esperjenza ta’ dawn it-tip ta’ insurances ma tantx kienet waħda tajba. Pereżempju, xi ħadd ġie mwiegħed li se jieħu €40,000 meta jagħlaq il-61 sena biex imbagħad, sena qabel ma tagħlaq l-insurance, sab li se jieħu biss €2,800! Dawn huma realtajiet. 

Jaf jasal iż-żmien li mhux timponiha għax s’issa m’hemmx l-intenzjoni li wieħed jimponiha, imma naħseb irridu niddiskutu aktar u naslu f’punt fejn għallinqas il-Gvern, jekk xi ħadd investa “X”  f’life insurance, b’xi mod jew ieħor jagħmillu garanzija li se jieħu dak li suppost jieħu. It-tendenza ta’ dawn il-fondi madwar id-dinja kollha kienet dik li ħafna minnhom spiċċaw sparixxew. Dawn kellhom fund managers u fil-bidu kulħadd beda jinvesti fil-high risk u mbagħad jinqala’ xi ħaġa u jitilfu dak li jkunu investew. Niftakar shares partikolari li kienu jagħtu bit-18%! Naħseb dik hija waħda mir-rakkmandazzjonijiet li jidħlu mingħand il-pubbliku. 

Il-kwestjoni tal-adegwatezza hija xi ħaġa li wieħed irid jaraha wkoll. Kien hemm ċerta titjib imma ovvjament ir-realtà umana, meta nitwieldu u meta mmutu huma l-aktar perjodi vulnerabbli għalina. 

ONOR. DAVID AGIUS: Jiġifieri dan il-kumitat tekniku se jidħol ftit fuq dawn l-istudji tas-second u tat-third pillar? Il-Gvern għandu f’moħħu li jirrakkmanda kif f’dan il-pajjiż xorta nħeġġu lin-nies biex jagħmlu pensjoni oħra u ma jkollniex dan id-diżastru? Qed ngħid hekk għax għalija huwa diżastru li tinvesti flusek biex imbagħad ma ssib xejn! Għandna xi struttura f’dan il-pajjiż, li forsi nistgħu nagħmluha permezz tal-MFSA jew kumitat ieħor, li permezz tagħha jkun jista’ isir il-monitoring ta’ dak li jkun qed jiġri? Naraw daqsxejn fejn il-Maltin qed jinvestu għall-pensjonijiet tagħhom għada pitgħada. Inħeġġu u nedukaw lin-nies. Għandna bżonn li lil uliedna, speċjalment fejn qed naraw it-tendenza li ngħix llum u mbagħad għada naraw, inħeġġuhom għal dawn l-affarijiet. Jien issa forsi bdejt nara s-60 jew il-65 sena fix-xefaq imma min għandu 20 sena ... 

Hemm bżonn li minn meta tkun għadek żgħir tibda taħseb dwar x’inhi l-pensjoni u minn fejn ġejja. Għalfejn trid tinvesti? Xi jfisser 40 sena oħra? Forsi jkollna nies apposta, kumitat, parti mill-Ministeru jew mid-Dipartiment, li jgħallem fuq dawn l-affarijiet, imbagħad ovvjament nieħdu ħsieb lil dawk li jagħmlu dan il-pass. Kemm hu aħjar li kieku minbarra l-pensjoni tal-Gvern ikollok oħra dieħla għax kont bilgħaqal?  

ONOR. MICHAEL FALZON: Ħalli nagħmilha ċara; jien ma nindaħalx fil-bord tekniku, ma nagħtihx direzzjonijiet u r-remit tiegħu huwa wiesa’. Naqbel miegħek fuq li nirresponsabilizzaw lin-nies. F’dan il-kumitat hemm diversi persuni, fosthom is-Sur David Spiteri Gingell li m’għandu bżonn tal-ebda introduzzjoni. Concurrently għandna proġett li kumbinazzjoni jirrispondi għall-istess persuna, il-famuż Proġett ĠEMMA; Ġemma għax hekk jisimha u ġemma l-flus. F’ċertu żmenijiet isiru kampanji, bħal dawk li nagħmlu fl-iskejjel, għaliex nafu li waħda mill-affarijiet li ġeneralment iwasslu għal problemi soċjali hija n-nuqqas ta’ prijoritajiet jew prijoritajiet żbaljati li jkollu l-individwu mingħajr ma nitfa’ l-ħtija fuq l-individwu biss. 

Hemm il-programm Onfoq bil-Għaqal fejn jagħmlu taħditiet fl-iskejjel u ġeneralment isiru qabel il-festi tal-Milied. Naħseb dik hija xi ħaġa li wieħed jista’ jagħmel u li minn età żgħira jibda jgħallem fuq il-prijoritajiet. U ssib li f’ħafna każi soċjali, – insa l-pensjonijiet – il-prijoritajiet ta’ dak li jkun forsi ma jkunux imqassmin biżżejjed kif għandhom ikunu. Trid ukoll tibda taħseb fuq għada u din hija xi ħaġa li tmur id f’id ma’ dak li kien qed jgħid l-Onor. Agius. U naħseb li iva, hemmhekk wasal iż-żmien li nżidu d-doża. 

ONOR. DAVID AGIUS: Għandna nanalizzaw fejn qed isiru dawn? Kumpaniji li tista’ tagħmel flusek fihom biex għada pitgħada jkollok xi ħaġa ... F’pajjiżna għandna sistema biex nagħmlu monitoring ħalli dak li persuna qiegħda tagħmel illum ma jintilifx għada pitgħada? Hemm xi tip ta’ monitoring fuq x’hemm fis-suq? Għamilna studju dwar dan? Jekk hawn min jixtieq jagħmel pensjoni oħra x’għandna available fis-suq? 
ONOR. MICHAEL FALZON: Iva, hemm available u n-numru tela’. Fejn qabel forsi konna nitkellmu fuq ftit mijiet, illum hemm eluf. Ovvjament m’għandix in-numri eżatti imma hemm eluf ta’ persuni li llum għandhom xi forma ta’ second pillar, third pillar, insurance, sejħilha li trid. U nistgħu nikkalkolaw li hemm tant persuni għar-raġuni li hemm inċentiv fiskali marbut magħha. Jien personali ma nara xejn negattiv li jekk hemm bżonn aktar edukazzjoni, din nagħtuha. Kif għedt ir-rapport mhuwiex tiegħi bħala Ministru jew bħala Ministeru imma huwa rapport ta’ kumitat li jopera b’mod indipendenti. 

ONOR. DAVID AGIUS: Safejn naf jien il-konsultazzjoni se ssir sal-aħħar ta’ Marzu.

ONOR. MICHAEL FALZON: Hekk hu.

ONOR. DAVID AGIUS: X’inhu l-ħsieb wara? Sa dakinhar qed nifhem li dan il-group jisma’ l-feedback li jasal għandu u jħejji r-rapport. Imbagħad x’jiġri? Niddiskutuh fil-Parlament? Ministru għandek xi ħsieb dwar dan?

ONOR. MICHAEL FALZON: Is-soltu r-rapport ikun magħluq u daqshekk. Jiġi ppreżentat u niddiskutuh bħalma qed nagħmlu llum. Imbagħad naraw ħames snin oħra. Din id-darba, minħabba wkoll iċ-ċirkostanzi li kellna ... Jekk qed titkellem fuq is-sena 2020, qed titkellem fuq review ta’ 20% mir-remit tar-rapport, jiġifieri għandek 20% minnu li huwa warped! Ovvjament iż-żmien ta’ Marzu kien għar-raġuni li meta sar ir-rapport forsi konna qegħdin nittamaw, bħad-dinja kollha, li sa dakinhar nistgħu nerġgħu nitkellmu fuq sena normali ta’ income. Imma jsir ir-rapport u npoġġuh fuq il-Mejda tal-Kamra u niddiskutuh, m’għandix problema. Jekk se nagħmlu review darb’oħra nispiċċaw l-aħħar sena ma nkunux ħadnieha f’dan ir-rapport u mbagħad is-sena d-dieħla ma nkunux ħadnieha fir-rapport l-ieħor u allura naħseb li jkun tajjeb li nirreveduh mhux ħames snin oħra imma fi ftit xhur oħra. U forsi mbagħad inkunu nistgħu nagħmlu ċerti proposals. 

ONOR. DAVID AGIUS: Ministru, jiena flimkien mal-Onor. Ivan Bartolo, l-Onor. Claudette Buttigieg u l-Onor. Maria Deguara, fir-rigward tal-pensjonijiet qegħdin nagħmlu konsultazzjoni biex inressquhielek kif ukoll inressqulek ħsebijiet konkreti u ċari dwar kif nistgħu ntejbu s-sitwazzjonijiet, ħalli jekk jista’ ikun mhux biss ikollna pensjonijiet adegwati imma jkollna wkoll pensjonijiet sostenibbli. 

IĊ-CHAIRPERSON: L-Onor. Maria Deguara.

ONOR. MARIA DEGUARA: Ministru, f’din il-White Paper ħadu in konsiderazzjoni the actual way we are living? Qiegħda ngħid hekk għax meta tibda bil-proposta li ma tistax iżżid il-bolla u ma tistax iżżid ix-xhur ta’ meta toħroġ bil-pensjoni tkun diġà irbatt idejn il-Gvern bħala finanzi u allura jrid jara minn fejn se jġibhom minn x’imkien ieħor. Però kull darba li tinħadem il-pensjoni ma tinħadimx fuq il-verità ta’ kif inhu għaddej il-pajjiż, speċjalment għan-nies li jkunu from hand to mouth. Din se tittieħed in konsiderazzjoni? Għax billi ngħid il-persentaġġ tiegħi kien an increase of 43%, però fil-fatt l-increase kien ta’ 51% ... It is a good thing u naqbel pefettament imma is it true that we are going to eradicate dawk li qegħdin naraw hemm isfel nett biex almenu ntellgħuhom ftit ‘il fuq? 

Naħseb li it will be a breakthrough għal pajjiżna jekk almenu jirnexxielna noħolqu pensjonijiet li inti ma jkollokx għalfejn tmur tittallab mingħand uliedek jekk tmurlek il-friġġ jew jekk trid tixtri xi ħaġa oħra. Jew inkella jkollok tixtri mediċina li tiswa €50 jew €60 dak ix-xahar u jkollok teħodhom mill-€450 li għandek bħala pensjoni. Jiena qiegħda nitkellem f’isem in-nies li diġà huma anzjani u li sfortunatament minħabba l-għoli tal-ħajja qatt ma jlaħħqu mal-ħteġijiet tagħhom. Hawnehkk mhux qiegħda nikkritika imma qiegħda ngħid il-verità dwar il-ħajja ta’ kuljum kif inhi. 

ONOR. MICHAEL FALZON: Dan ir-rapport ma fihx qafas leġislattiv fih, jiġifieri mhux qed nitkellmu fuq White Paper as such imma qed nitkellmu fuq rapport li jrid isir kull ħames snin statutorjament. U nerġa’ ngħid li dan mhuwiex rapport tal-Gvern jew rapport tal-Ministeru tiegħi imma huwa rapport ta’ kummissjoni li kull ħames snin trid tagħmel reviżjoni. 

Dwar il-kwestjoni li  semmejt inti, Onor. Deguara, naħseb huwa fatt magħruf li dejjem se jkollok dik il-faxxa li sfortunatament ma tkunx qiegħed tilħaqhom biżżejjed. Nistgħu noqogħdu nsejħulu faqar, eċċ, u noqogħdu niġġieldu ... (Interruzzjonijiet) Agħtini ċans nispiċċa l-argument. Huwa fatt li għandek ċerti żmenijiet fejn il-persuna tkun l-aktar vulnerabbli, jiġifieri fl-ewwel snin ta’ ħajjitna u sfortunatament fl-aħħar snin ta’ ħajjitna. U dik hija xi ħaġa li rridu nieħdu inkonsiderazzjoni. 

Issa ħalli niġi għas-sostennibilità u għall-adegwatezza, kif forsi indikajt ftit qabel. Għandek il-kwestjoni tas-sostennibilità, jiġifieri ta’ kemm il-pajjiż at the end of the day jiflaħ li jkollu tant pensjonanti li qegħdin jieħdu tant pensjoni. Dik hija waħda. U l-argument l-ieħor huwa l-adegwatezza. Sal-lum għandna ż-żewġ terzi; biż-żewġ terzi x’se tagħmel? Tista’ tgħix jew tista’ teżisti? Dik hija issue li trid tiffaċċjaha wkoll. Kważi kważi lanqas ngħid li hija kwestjoni politika. Il-pajjiż jista’ jagħti so much. Ftit ilu l-Onor. David Agius staqsa jekk nistgħux nibdew naħsbu fis-second u fit-third pillar u jekk nistgħux nagħtu ċerti garanziji. Kif inhu r-rapport, ikopri sal-2019 għax is-sena l-oħra kienet warped u kellna nieħdu miżura li tkellimt dwarha fil-Parlament fuq dawk l-affarijiet. 

Issa hawnhekk tidħol inti kollega għax inti ġejja mill-qasam mediku. Jekk l-affarijiet jibqgħu sejrin kif sejrin, naħseb li sena oħra se jkolli nerġa’ niġi hawnhekk u jkollna nerġgħu nagħmlu l-istess aġġustament. Ovvjament fejn tidħol l-adegwatezza fuq il-qasam tal-anzjani tista’ tindirizzah minn diversi postijiet, fosthom billi żżid il-mediċina fuq il-formolarju tal-Gvern, billi tara kemm iħallsu f’kontijiet tad-dawl u l-ilma, eċċ. Jiġifieri ma tħarisx biss lejn il-pensjoni. Jibqa’ il-fatt li rridu nħarsu lejn dik il-faxxa li sfortunatament qiegħda hemm isfel u li ma teradikaha qatt. Niggarantilek li jekk tmur Dubai jew pajjiż sinjur ieħor xorta ssib dik il-faxxa li jkunu hemm isfel u dan minkejja li l-pajjiż litteralment jippompja d-dollari l-ħin kollu minn taħt l-art! Dik irridu nagħmlu iktar effort biex nindirizzawha u għalhekk semmejt iż-żewġ issues. 

Fuq sostennibilità qed nitkellmu - kif qed naraw s’issa – fuq kif ma jkollniex ċaqliq f’dik li hi età u NI. Min-naħa l-oħra l-adegwatezza huwa argument li trid tindirizzah mhux biss fuq il-front ta’ pensjoni imma anke fuq il-front ta’ kemm qed tagħti servizzi, fosthom trasport b’xejn. U minkejja li kien hemm titjib sostanzjali, wieħed mill-iktar gruppi li jibqa’ jiġi highlighted huwa l-grupp ta’ dawk li għandhom minn 65 sena ‘l fuq. 

ONOR. MARIA DEGUARA: Semmejt is-servizzi u naqbel miegħek li jekk ma nistax inżidek finanzjarjament fil-pensjoni tiegħek, allura nipprova nżidlek is-servizzi. Imma biex tagħti dawn is-servizzi xorta trid il-flus. 

ONOR. MICHAEL FALZON: At the end of the day mill-fisku jridu jiġu.

ONOR. MARIA DEGUARA: That is what I am saying, però tinsiex li wara li tkun ħdimt ħajtek kollha tista’ tispiċċa bil-mard kroniku kollu. You may be lucky u ma jaqbdek xejn but you may be unlucky u jaqbdek kollox. Għandna servizzi li anke fis-sitwazzjoni li qegħdin fiha llum huma skarsi ħafna u allura bosta anzjani jkollhom jirrikorru għal servizzi privati! Jekk għandek a chronic disease; marid bil-kliewi, biz-zokkor jew għandek il-pressjoni, inutili tagħmilli appuntament sena oħra għax naf li fi żmien tliet xhur jew erba’ xhur l-affarijiet jistgħu jmorru għall-agħar jew inkella jitjiebu. U allura you have to have a follow up. Issa malli se jkollhom bżonn jużaw is-servizzi privati se jkollhom iħallsu minn buthom u dan se jkun ta’ detriment għalihom. 

Ministru, ma taħsibx li la qed ngħidu li ma nistgħux inżidu l-bolla u ma nistgħux inżidu l-età tal-irtirar u allura qed ngħidu li nipprovdu s-servizzi tas-saħħa, dawn is-servizzi jingħataw appuntamenti aktar fil-viċin? Il-problema hi li l-mard kroniku m’għandekx tarah kull sena jew kull sitt xhur għax dan filli tħossok tajjeb u filli tħossok ħażin u jkollok bżonn tara tabib. Tgħidli hemm l-Emerġenza fejn wieħed jista’ imur ta’ malajr imma dak is-servizz jiflaħ għal dawn l-affarijiet, speċjalment issa bil-COVID-19? Għandna nagħtu spinta kbira biex almenu dawn in-nies ... Inti stess għedt Ministru li mhux li tgħix imma li teżisti, imma almenu jekk neżisti pprova ħallini neżisti bid-dinjità tiegħi! Ma naħsibx li hija xi ħaġa faċli u naqbel miegħek hawnhekk fuq dak li għedt, però naħseb li jekk ikun hemm sforz minn diversi ministeri flimkien ... 

Probabilment inti wkoll rajtu d-dokument li ħarġet il-WHO u l-European Commission fejn tat span ta’ għaxar snin biex nipprovaw ngħollu l-ħajja tal-anzjan. Hemm madwar 20 to 25 items li jekk nikkombinawhom kollha f’daqqa l-ħajja tal-anzjan u tal-pensjonant ngħolluha b’livell li jkun ta’ dinjità mad-dinja kollha. Jiġifieri din mhijiex problema tagħna biss imma hija problema madwar id-dinja kollha, però aħna peress li aħna pajjiż żgħir u allura aktar nafu lil xulxin, aktar nafu s-sitwazzjoni tagħna u x’għandna bżonn, naħseb li qegħdin f’pożizzjoni li with some good will għandna nsuqu biex in-nies tagħna narawhom aħjar. 

ONOR. MICHAEL FALZON: Kif qalet tant tajjeb l-Onor. Deguara, ħafna mid-diskussjoni fuq il-pensjonijiet tirrifletti r-realtà demografika. Jekk nieħdu l-popolazzjoni adulta f’pajjiżna nsibu li għandna bejn wieħed u ieħor 380,000 u minnhom għandek mal-94,000 li qed jieħdu pensjoni kontributorja jew mhijiex. Issa jieħdu pensjoni kontributorja dawk li jħallsu l-bolol għaliha u n-non-kontributorja dawk li ma jkunux ħallsu bolol. Li jkunu mifruxin ma jdejqunix, li l-għajnuna tkun mifruxa, bħal pereżempju tal-linja b’xejn u żieda ta’ mediċini b’xejn. Imma ejjew ma mmorrux lejn il-pounds, shillings and pence biss, għalkemm dawk huma neċessarji, imma għallinqas ejja naraw li jkollok il-bażiku. 

Jekk wieħed jara dan ir-rapport isib li kollox ġie warped. Issa jien mhux qed inwaħħal fil-COVID-19 imma dik hi r-realtà għax 20% minn dan kollu qed ikopri s-sena li għaddiet. Hemm ċans sa Marzu u ftit ilu għedt lill-kollega tiegħi biex nerġgħu niddiskutuh. U din hija xi ħaġa li rridu nqisuha fil-futur imma m’għandhiex tkun ballun politiku. Naħseb li jekk verament irridu nagħmlu pass ‘il quddiem, irridu npoġġu madwar mejda u niġbdu linja x’imkien. Issa dan ir-rapport huwa bbażat fuq dak li għandna s’issa. 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Nixtieq nagħmel mistoqsija żgħira Ministru marbuta mal-pensjoni non-kontributorja. Qiegħda ngħid sew li f’din il-faxxa jaqgħu ħafna nisa li kienu nisa tad-dar? U din is-sitwazzjoni qiegħda tiggrava iktar meta jkollok nisa separati jew divorzjati? Forsi tista’ tgħidilna daqsxejn dwarha din? 

ONOR. MICHAEL FALZON: Ir-realtà hi dik li hi. Pereżempju bħala pensjonijiet non-kontributorji għandek tad-diżabilità, li jistgħu jkunu kemm irġiel u kemm nisa. Imma jekk tara d-dħul tan-nisa fis-sistema tal-pensjoni ssib li din tiddiferixxi minn tal-irġiel għax hija inqas. Għamilna biex ngħid hekk correction mechanisms, jiġifieri waħda milli żgur kienet għenet u għadha tgħin hija l-fatt li jekk inti waqaft mix-xogħol minħabba li kellek it-tfal, il-Gvern jagħtik credit ta’ erba’ snin. Għandek ukoll l-issue l-oħra li ħafna nisa jkunu ħallsu l-bolol imma ma jieħdu xejn at the end of the day jekk ir-raġel għandu l-pensjoni. 

Hemm diversi corrective mechanisms u din tal-erba’ snin hija waħda minnhom.  Waħda mill-aħħar miżuri kienet li ngħoddu l-bolol tagħhom qabel ma suppost ngħodduhom. Permezz tas-Social Security Act għandek persuni li tgħoddilhom il-bolla minn 18 u minn 19-il sena ‘l quddiem imma għandna istanzi oħrajn. Ejja ma ninsewx li għandna nies li għadhom ħajjin li kienu bdew jaħdmu ta’ 14-il sena għax dak iż-żmien l-edukazzjoni obbligatorja kienet proprju sa dik l-età. U allura kellek nies li kienu jibdew jaħdmu ta’ 14-il sena. 

Li qed isir f’dan il-mekkaniżmu hu li qegħdin ngħoddulhom it-tnejn flimkien biex jgħaqqdu l-għaxar snin u b’hekk jikkwalifikaw għall-pensjoni in their own right. Mhux qegħdin nagħmlu topping lil tar-raġel imma, in their own right, jekk meta ngħodduhom f’daqqa jġibu l-għaxar snin, allura dawk in-nisa jibdew jikkwalifikaw għall-pensjoni. Naturalment se jieħdu pensjoni ridotta għaliex inti għaxar snin kellek u mhux dik statutorja ta’ 35 jew 40 sena. Imma hemmhekk se nolqtu mijiet ta’ persuni li għalkemm m’għandix in-numru eżatt nista’ ngħid li over 90% huma nisa. Dik hija r-realtà. 

ONOR. CLAUDETTE BUTTIGIEG: Ministru, qegħdin tindirizzawha l-issue tal-gender pay gap? Din ukoll taffettwa lil ħafna nisa. Mela għandek numru ta’ nisa li qed jaqilgħu paga inqas għall-istess xogħol u ‘l quddiem din il-ħaġa se taffettwahom ukoll fil-pensjoni li jieħdu. 

ONOR. MICHAEL FALZON: Onor. Buttigieg, as such dik ma taqax taħt id-dekasteru tiegħi imma iva, hija issue oħra li rridu nindirizzaw. Inutili ngħidu li m’għandniex issue fuq il-gender pay gap. Hija xi ħaġa li trid tiġi indirizzata imma mhux se sseħħ mil-lejl għan-nhar. Forsi għad hemm lakuna li rridu naħsbu aktar fuqha. 

ONOR. CLAUDETTE BUTTIGIEG: Ironikament l-iktar li tinsab b’saħħitha hija fil-professjonijiet. Pereżempju fil-professjoni tal-accountants hemm anomalija kbira. U hemm rapport tal-Unjoni Ewropea, li rreferejt għalih fl-aħħar diskors tiegħi tal-Baġit, li juri kemm verament il-pensjonijiet f’Malta qegħdin jiġu affettwati minħabba din l-issue tal-gender pay gap. Prattikament l-iktar ħaġa li jaqbillek fil-ħajja hi li tkun raġel single. Anke f’koppja s-sitwazzjoni tal-mara tniżżel il-quality u l-istandard tal-koppja! 

ONOR. MICHAEL FALZON: Li tkun raġel single naqbel miegħek mija fil-mija. Dik hija r-realtà u ma nistgħux naħarbu minnha. Hija xi ħaġa li trid tindirizzaha minn lati differenti ... 

ONOR. CLAUDETTE BUTTIGIEG: U mhux minn ministeru wieħed bħalma qalet l-ewwel l-Onor. Deguara.

ONOR. MICHAEL FALZON: Hekk hu. U iva, din hija issue u ma nistgħux ngħidu li mhijiex. Pereżempju, dik il-miżura li semmejt ta’ 18 għandek a good 95% to 96% li konvint li se jkunu nisa at the end of the day. L-ewwel staqsejtni bejn wieħed u ieħor kemm hemm u nista’ ngħidlek li jaqbżu l-1,000 b’kollox. Ovvjament jekk għandek xi ħaddieħor li se jkollu l-bolol, dak se jikkwalifika għaliha wkoll. Imma huwa dan il-catchment li se jkollok. Jekk pereżempju kellek tmienja u llum għandek waħda tista’ taħdem għal sena biex ikollok 10 snin. U ġieli jiġu jistaqsuk kemm fadlilhom biex jaraw kemm iridu jaħdmu. Issa mhux qed nikkritikahom għax jagħmlu hekk. Diffiċli ngħid kemm ikun hemm imma jekk nieħdu l-istatus quo as in 2020 we have over a 1,000. 

ONOR. MARIA DEGUARA: 1,000 in allowance not 1,000 people. 

ONOR. MICHAEL FALZON: Ikun hemm iktar minn 1,000 li se jibdew jieħdu pensjoni u li ma kenux jeħduha għax ma kellhomx l-għaxar snin bolol. Hija xi ftit ikkumplikata biex tispjegaha. Inti jrid ikollok xi element ta’ bolol wara l-1979 fiha din għax il-famuża liġi taż-żewġ terzi daħlet fis-16 ta’ Jannar, 1979. U allura persuna li kellha erba’ snin jew ħamsa qabel imħallsa u mbagħad jekk ngħoddulha ta’ wara tgħaqqad l-għaxar snin ... Ġeneralment huma nisa imma jrid ikollok bilfors ammont, ħalli jkun żgħir, ta’ bolol imħallsa mill-1979 ‘il quddiem għax inkella ma tistax taqa’ taħt l-ambitu tal-1979. Ma nafx kemm kont ċar għax anke jien domt biex nifhimha imma dik hi s-sitwazzjoni. (Interruzzjonijiet) Basta għandek xi ħaġa wara l-1979. Jiġifieri jekk għandek minn 14 sa 19 qabel u ħames snin oħra wara tajjeb. L-importanti li għandek xi ħaġa fuq l-1979 għax imbagħad tidħol fil-kappa tal-Liġi tal-1979. 
IĊ-CHAIRPERSON: Mela jekk m’hawnx aktar kummenti nistgħu nagħlqu d-diskussjoni hawnhekk. Nirringrazzjakom. 

Fil-5.32 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard. 

